Cerdd ar ddull ymddiddan rhwng y bardd a’r ehedydd ynghylch y rhyfel a’r blinder sydd yn yr amser presennol, i’w chanu ar Amorillis.
1.
Y Bardd
Dydd da fo i’r hedydd llonydd llwyd

I’r entrych fry tan ganu a gŵyd;

Moli’r Arglwydd yno yr wyd,

Diarswyd yw dy orsedd;

Melys iawn oedd d’adlais di

Uwchben y llwyni y llynedd;

Pa wlad y buost ti efo’r wawr

Yn rhodio, mawr ei anrhydedd?

2.
Yr Ehedydd
Fy swydd yw hedeg hyd y wlad

A chael fy mara o’r rhwydda’ yn rhad

Wrth godi yn fore i foli’r Tad

O’r felys wlad nefoledd,

A gweled weithan yn ddi-drai

Bob dynion o dai annedd

Yn gorwedd, bawb, mewn cyflwr blin

Neu’n arw am drin anwiredd.

3.
Y Bardd
Dod ryw newydd, ddedwydd ddawn,

Pa ryw fyd i gyd a gawn?

Mae sŵn rhyfeloedd lawer iawn

A’r wlad yn llawn o draha;

Pa fodd yn byw, mynega yn bur,

Mae brenin prysur Prwsia?

Ai wrth fodd ei galon wiwlon wawr

Bu’r fatel fawr ddiwetha’?

4.
Yr Ehedydd
Trwy’r fatel hon cadd boen a chur,

Gweled ladd ei annwyl wŷr

Pan ddôi’r frenhines, sarffes sur,

Â’i chledde dur i daro;

Ei enwog filwyr dan ei thraed

Mewn ufudd waed yn nofio;

Tair rhan o’i lu yn gyrff ar lawr,

Crochlefain mawr oedd yno. 

5.
Y Bardd
Och! dyna newyddion drymion dro 

Fod helynt flin i’w fyddin fo,

A’u gwaed hyd wyneb yr holl fro,

Gwae glywo heno hynny;

Ond ni chollase’r gŵr da ei bwyll

Oni bai fod twyll yn tywyllu;

Dywed eto, gwrando ’nghwyn,

A ddaw fo yn fwyn i fyny?

6.
Yr Ehedydd
Gall ddwad eto i foddion da

Ond cymryd ffydd fel Joshiwa;

Cadd hwnnw lawer blinder bla

Ac amal laddfa ysgymun;
Eu pechod ’nhwythe a’u rhoes mewn braw

Mor galed tan law’r gelyn;

Ni buasen’ gwaeth er un dyn byw

Nes codi o Dduw yn eu herbyn.

7.
Y Bardd
Ow! prudd-der mawr oedd gweled lladd

Y gwŷr ardderchog rywiog radd;

Eu caseion a’u trist(dd

Pan oedd yr ymladd amlwg;

Roedd amal gorff heb arno un pen

Yn gelen yn y golwg

O waith gelynion flinion floedd;

On’d caled oedd eu cilwg?

8.
Yr Ehedydd
Gelynion oedd y naill i’r llall

A Christ yn gweled lle’r oedd gwall;

Rhaid i rywun fynd ar ball,

Mae llawer call yn colli;

Fe gadd hir lwyddiant ym mhob man

Olynol dan y leni,

A llawer gwaith y gwnaeth gerbron

I’w elynion ddigalonni.

9.
Y Bardd
O! gwae ni yn Lloeger deg ei bri

Os cyll y twysog rywiog ri;

Y fo oedd nerth a’n swcwr ni, 

Gu filwr ffri gofalus;

Fe rwystrodd ef rhwng lloer a llawr

Anhunedd mawr i’n hynys;

Mae arna-i ofn y cawn ddiodde’ cur

Mewn helynt bur anhwylus.

10.
Yr Ehedydd
Na ’mddiried fyth mewn baich o gnawd

Na chyfoethog na thylawd,

Na neb ond Crist, yr Oen di-wawd,

Sydd iti yn frawd hyfrydol;

Bu Alecsander fawr ei farn

Ac Arthur gadarn nerthol;

Nid oes dim sôn amdanyn nhw

Ond pridd a lludw o’u lledol.

11.
Y Bardd
Dy gynghorion lawnion lef

A gofia-i yn ufudd dan y nef;

Duw, cadw’r brenin â llaw gref

Na ladder ef trwy ludded
Rhag gweled gwŷr y dyrnas hon

Yn noethion heb benaethied,

A brenin Prwsia deg ei raen

I ddilyn blaen ei ddeilied.

12.
Yr Ehedydd
Duw sy’n ordro rhyfel drud

A Duw rydd heddwch inni o hyd;

Cân di fawl, a gwyn dy fyd,
(’th awen glyd heb gledi;

Cei fynd i’r nefoedd ger ei fron

Yn oes oesoedd hon os iwsi

Gan roi gogoniant yn ddi-drai

I Dduw unig a’i ddaioni.

Yn 1760 yr argraffwyd y faled a chyfeiria’r gerdd at frwydr Kunersdorf a ymladdwyd ar 12 Awst 1759 ar lannau afon Oder. Dyma  fethiant mwyaf alaethus Ffredrig Fawr; collodd ryw ugain mil o’i wŷr, ond yr oedd colledion ei wrthwynebwyr, lluoedd Rwsia ac Awstria, yn helaeth hefyd. Catherine II, neu Sophia Auguste, Ymerodres Rwsia, yw’r ‘sarffes sur’ yn y pedwerydd pennill.

*

Cerdd ar ddull ymddiddan rhwng y Bardd ar Hedydd ynghylch y Rhyfel a’r Blinder sydd yn yr amser presenol iw chanu ar Amorilis.

1.
Bardd

Dydd da fo’r Hedydd llonydd llwyd

I’r entrych fru tan ganu a gwyd

Moli’r Arglwydd yno’r wyt

Di arswyd iw dy orsedd

Melus Iawn oedd d’adlais di

Uwch ben y llwyni y llynedd

Pa wlad y buost i efo’r wawr

Yn rhodio mawr i anrhydedd.

2.
Hedydd

Fy swydd iw hedeg hyd y wlad

A chael fy mara o’r rhwydda’n rhâd

Wrth godi yn fore i foli’r Tad

O’r felus wlad nefoledd

A gweled weithan yn ddi drai

Bob dynion o dai annedd

Yn gorwedd bawb mewn cyflwr blin

Neu yn arw am drin anwiredd.

3.
Bardd

Dod ryw newydd ddedwydd ddawn

Pa ryw fyd i gŷd a gawn

Mae swn rhyfeloedd lawer iawn

A’r wlad yn llawn o draha

Pa fodd yn byw mynega yn bûr

Mae brenin prysur Prussia

Ai wrth fodd ei galon wiwlon wawr

Bu’r fattel fawr ddiwaetha.

4.
Hedydd

Trwy’r fattel hon cadd boen a chur

Gweled ladd ei anwyl wŷr

Pan ddoe’r Frenhines Sarphes sur

A’i chledde dur i daro

Ei enwog filwyr dan ei thraed

Mewn ufudd waed yn nofio

Tair rhan o’i lu yn gyrph a’r lawr

Croch lefain mawr oedd yno. 

5.
Bardd

Och dyna nwyddion drymion dro 

Fod helynt flin iw fyddin fo

A’u gwaed hyd wyneb yr holl fro

Gwae glywo heno hynny

Ond ni chollase ’r gwr da ei bwyll

Oni bae fod twyll yn tyllu

Dywed etto gwrando nghwyn

A ddaw fo’n fwyn i fynu.

6.
Hedydd

Gall ddowad etto i foddion da

Ond Cymryd ffydd fel Josiwa

Cadd hwnnw lawer blinder bla

Ag amal laddfa ysgymyn

Eu pechod nhwthe a’u rhoes mewn braw

Mo’r galed tan law’r gelyn

Ni basen gwaeth er un dyn byw

Nes Codi o Dduw yn eu herbyn.

7.
Bardd

Ow prudd-der mawr oedd gweled lladd

Y gwyr ardderchog rowiog radd

Eu caseion ai tristhadd

Pan oedd yr ymladd amlwg

Roedd amal gorph heb arno un pen

Yn gelen yn y golwg

O waith gelynion flinion floedd

Ond Caled oedd eu cilwg.

8.
Hedydd

Gelynion oedd y naill i’r llall

A Christ yn gweled lle’r oedd gwall

Rhaid i ryw un fynd ar ball

Mae llawer call yn colli

Fe gadd hir lwyddiant ymhob man

Olynol dan y leni

A llawer gwaith y gwnaeth gerbron

Iw elynion ddigaloni.

9.
Bardd

O gwae ni yn lloeger deg ei bri

Os Cyll y Twysog rowiog ri

Y fo oedd nerth a’n swccwr ni 

Gu filwr ffri gofalus

Fe rwystrodd ef rhwng lloer a llawr

Anhunedd mawr i’n hynys

Mae arna i ofn y Cawn i ddiodde cur

Mewn helynt bur anhwylus.

10.
Hedydd

Na’mddiried fyth mewn braich o gnawd

Na chyfoethog na thylawd

Na neb ond Crist yr oen di wawd

Sydd iti yn frawd hyfrydol

Bu Elixander fawr i farn

Ag Arthur gadarn nerthol

Nid oes dim sôn am danyn nhw

Ond pridd a lludw o’u lledol.

11.
Bardd

Dy gynghorion lownion lef

A gofia i’n ufudd dan y nef

Duw cadw’r Brenin a llaw gref

Na ladder ef trwy ludded

Rhag gweled gwyr y dyrnas hon

Yn noethion heb bennaethied

A Brenin Prussia deg ei raen

I ddilyn blaen ei ddeilied.

12.
Hedydd

Duw sy’n ordro Rhyfel drud

A Duw rudd heddwch ini o hyd

Cân di fawl a gwyn dy fyd

A’th awen glyd heb g’ledi

Cei fynd i’r nefoedd ger ei fron

Yn oesoesoedd hon o’s iwsi

Gan roi gogoniant yn ddi drai

I Dduw unig a’i ddaioni.

Hugh Jones, Llangwm, a’i Cant

Y testun

Argraffwyd yn yr Amwythig gan Stafford Prys (fl. 1758–82). Gwelir y dyddiad 1760 mewn print ar yr wynebddalen.

